
DHK-Anboto itotzeko zorian dago, diru barik
Durangaldeko herri-komunikabide taldeak diru laguntza gehiago eskatu die eskualdeko udalei, aurrera egin ahal izateko

AMAGOIA IBAN - DONOSTIA

DHK Durangaldeko Herri Komu-
nikabideak taldeak Anboto aste-
karia,  www.anboto.org webgu-
nea eta Anboto Irratia plazara-
tzen ditu, eta taldearen egoera
ekonomikoaren berri eman zu-
ten atzo Bizkaiko eskualde ho-
rretako euskara eta kultur eragi-
leek Durangon.

«Oraintxe bertan ezin dugu

beste komunikabideekin lehia-
kor izan, gure baliabideak oso
urriak direlako. Erakundeetatik
diru laguntzak jasotzen ditugu,
baina nahiko txikiak dira gurea
bezalako proiektu bat bultzatze-
ko», jakinarazi zuen Anboto aste-
kariko kudeatzaile Idurre Gar-
ciak. Egoera horren berri emate-
ko, Euskarazko komunikabideak
itolarrian manifestua irakurri
zuten atzo Durangon bildutako-

ek: «Anbotok (astekariak, Anbo-
to Irratiak eta Interneteko ber-
tsioak), euskaraz argitaratzen
diren beste hainbat komunikabi-
dek legez, Eusko Jaurlaritzaren
eta Foru Aldundiaren diru la-
guntzak jasotzen ditu. Punturik
beltzena, ostera, Durangaldeko
udal batzuei dagokiena da», dio
manifestuak, biztanleko jaso-
tzen dituen diru laguntzak
«Arratiakoen erdia eta Elgoibar

edo Bergarakoen seirena» direla
nabarmenduta.

«Durangaldeko udaletxeekin
banan-banan izan gara. Batzuek
hitzarmenak dituzte gurekin,
baina beste batzuen diru lagun-
tza horiek ez dira azken lau urte-
an handitu, eta udalok proiek-
tuan gehiago inplika daitezen
eskatzen dugu, gure baliabideak
gaur egun oso urriak direlako,
eta ezin dugu aurrera egin»,

erantsi zuen Idurre Garciak. Da-
torren hilean udaletxeekin bile-
rak lotzekotan daude DHK-koak.

Anboto astekaria astero kale-
ratzen da, dohainik —«jendea
euskarazko hedabideetara erra-
zago hurbil dadin»—, Durangal-
deko 11 herritako berriekin, eta
8.000 harpidedun ditu. Aldizka-
ri, irrati eta webgune proiektuak
13 lanpostu zuzen eta 48 kolabo-
ratzaile ditu. 

GIPUZKOAKO eta Arabako ahaldun nagusiek jarri zioten lehendabiziko
harria atzo Arlabango tunelari. JUANAN RUIZ /  ARGAZKI PRESS

AZPIEGITURAK

Arlabango tunela
«mugarritzat»
jo dute Araba eta
Gipuzkoa lotzeko
Obraren lehendabiziko harria jarri dute
bi herrialdeetako diputatu nagusiek

ERREDAKZIOA - GASTEIZ

AP-1 (Eibar-Gasteiz) autobideko
Arlabango tunela Araba eta Gi-
puzkoa lotzeko «mugarri histori-
koa» izango dela adierazi zuen
atzo Gipuzkoako ahaldun nagu-
siak, Joxe Joan Gonzalez Txaba-
rrik. Gipuzkoako diputatu nagu-
siak eta Arabakoak, Ramon Ra-
banerak, lehendabiziko harria
ipini zioten, atzo, Arlabango tu-
nelaren obrari. Arabako Herri-
lan eta Garraio diputatu Javier
de Andresen esanetan, «garran-
tzi handiko obra» bilakatuko da
denboraren poderioz Araba eta
Gipuzkoarentzat.

Arlabangoa Euskal Herriko
tunelik luzeena izango da 3,3 ki-
lometrorekin —2 Gipuzkoako
aldean eta 1,3 Arabakoan—.
Obra guztiak Gipuzkoako Bidegi
agentziak egingo ditu, eta, lanak
bukatuta, Arabak ordainduko
du dagokion zatia.

Tunelaren ezaugarriak

Arlabango tuneleko errepideak
7 metroko zabalera izango du,
2,5 metroko kanpoko bazterbi-
dea eta metro bateko barruko
bazterbidea; erdibitzaileak, be-
rriz, bi metroko zabalera izango
du.

Tunela Arlaban-Eskoriatza
tarte osoko ingeniaritza obra na-
gusia da. Gonzalez Txabarrik
atzo esan zuenez, mendia zulatu
eta obrei ekiten zaien unean
«ezusterik» ez topatzea espero
dute. Lanak hiru urte irautea au-
rreikusita dago.

Arlaban-Eskoriatza zatia az-
piegituraren faserik luzeena da.
Autobide osoaren laurden bat da
kasik eta 192 milioi euroko au-
rrekontua du —kopuru osoaren
heren bat—. Arlabangoaz gain,

Zarimuzko tunel laburra ere
izango du (400 metrokoa). Bes-
tetik, zatiak 1,8 kilometrotik
gora izango du zubibideetan:
Maringoa (548 metro), Zari-
muzkoa (468), Mazmelakoa
(404), Uztarretakoa (240) eta
Apotzagakoa (160).

Gonzalez Txabarrik atzoko
ekitaldia baliatu zuen esateko
AP-1eko obra «erakundeen arte-
ko lankidetzaren erakusle» izan
dela eta «eraginkortasuna» hel-
buru nagusitzat hartu dutela.

ANTIMILITARISMOA

Aguila patruilak
atzo Gasteizen
egindako probak
gaitzetsi dituzte

ERREDAKZIOA - GASTEIZ

Espainiako Armadaren Agui-
la patruilak atzo eguerdian
egin zituen frogak salatu di-
tuzte EGIk, EBk eta Gasteiz
Desmilitarizatuak. Hegazkin
militarrek erakustaldia egin-
go dute bihar, 11:30ean, Fo-
rondako (Araba) aireportu
inguruetan. Gasteizko Udala-
ren arabera, frogak segurta-
sunaren eremua mugatzeko
egin zituzten.

EBren ustez, atzokoa «pro-
bokazio iraingarria» izan zen.
Gasteiz Desmilitarizatua tal-
deak ere gogor salatu ditu fro-
gak. Bestalde, EGIk kritikatu
du Alfonso Alonsok «gerra-
erakustaldiak inposatzeko
obsesioa» duela.

Gasteiz Desmilitarizatuak
ekitaldia antolatu du Aguila
patruilari gaitzespena ager-
tzeko. 12:30ean izango da,
bihar, Andra Mari Zuriaren
plazan.

EMAKUMEEN AURKAKO
INDARKERIA

Gizonezko bat atxilotu
dute Corellan emaztea
jotzea leporatuta

Senarrak aurpegian eta lepoan
jo zuela salatu zuen herenegun
arratsaldean Corellan (Nafa-
rroa) bizi den emakume batek.
Guardia Zibilaren kuartelean
egin zuen salaketa emakumeak.
Azaldu zuenez, sesioaldi baten
ostean jo zuen senarrak, etxean
zeudela. Salaketa jaso ostean,
guardia zibilak senar-emazteen
etxebizitzara  joan ziren, eta
senarra atxilotu zuten; 29 urte
ditu.

ERREPIDEAK

Lizarran emakume bat
hil zen atzo auto
istripuan

Auto istripu larria gertatu zen
atzo arratsaldean Lizarran.
N-111 errepidean bi ibilgailuk
elkar jo zuten eta, ondorioz,
emakume bat hil zen. Erietxera
eraman zuten, larri zaurituta,
baina bizia salbatzeko egin
zituzten sendatzeko ahaleginak
antzuak izan ziren; hantxe hil
zen. Ezbeharrean beste bi lagun
zauritu ziren, eta erietxera era-
man zituzten.  Auto ilara han-
diak sortu ziren istr ipuaren
ondorioz.

NAFARROA OINEZ 2004

Nafarroako Ikastolen
Elkarteak bilera egin du
Vicente Riparekin

Nafarroako Ikastolen Elkarteko
zuzendari Pello Mariñelarenak
bilera egin zuen atzo Espainiako
Gobernuaren Nafarroako ordez-
kari Vicente Riparekin, Nafarroa
Oinezi buruz. Errepideetako se-
gurtasunaren inguruan aritu zi-
ren. Ripak jakinarazi zion Mari-
ñelarenari bere egoitzako erro-
tulazioa ele bitan jarriko dutela
«lehenbailehen», eta erakunde
horrekin euskaraz aritu nahi du-
tenentzat bitartekari euskaldu-
na ariko dela.

GERTAKARIAK

Gizon bat hilik atzeman
dute Baionako etxe
batean

Poliziak gizon baten gorpua
atzeman Baionako Bourgneuf
karrikako etxe batean. Gizonak
30 urte inguru zituen. Auzoek
adierazi dute aspaldian ez zute-
la ikusi gizona. Baiona Tipia
auzo xumea da, eta bizilagun
aldaketa handiak izaten dira.
Horregatik, auzoek ez zuten sus-
morik ukan. Orain osasun zerbi-
tzuek autopsia egin beharko
dute, heriotzaren arrazoiak
argitzeko. Ikerketa Poliziaren
esku gelditu da.

EPAIKETA

Bi ertzaini erasotzea
leporatuta, bina urteko
kartzela zigorra eskatu
dute bi pertsonarentzat  

Gipuzkoako Fiskaltzak bi urte
eta bi urte eta erdiko kartzela zi-
gorra eskatu du, hurrenez hu-
rren, bi gizonentzat. 2002ko api-
rilaren 12an kaleko jantzitako bi
ertzain jotzea, eta haiei irainak
eta heriotza mehatxuak egitea
leporatu  die bi akusatuei Fiskal-
tzak. Ustezko erasoa ertzain bik
beren burua identifikatu ostean
gertatu zen, eta batek bost egun
behar izan zituen sendatzeko.
Bestea ez zen zauritu.


